
НЕВЯДОМЫЯ ФАКТЫ БІЯГРАФІІ ЯЗЭПА ЛЁСІКА 
ПА ДАКУМЕНТАХ НАРБ І НГАБ 

У гісторыі станаўлення беларускай дзяржаўнасці ў пачатку XX ст. адно з 
найбольш значных месцаў належыць выдатнай асобе - дэлегату І Усебеларускага 
з'езда, старшыні Прэзідыума Рады Беларускай Народнай Рэспублікі, старшыні 
Выканаўчага камітэта Цэнтральнай рады беларускіх арганізацый, рэдактару 
газеты "Вольная Беларусь" Язэпу Лёсіку. Акрамя значнай ролі, якую Язэп Лёсік 
адыграў у палітычных працэсах бурлівых гадоў станаўлення беларускай 
дзяржаўнасці, яго асоба непасрэдным чынам звязана і са станаўленнем у 
міжваеннае дваццацігоддзе беларускага мовазнаства, гадамі навуковага сталення 
Інбелкульта, у якім вучоны быў членам Тэрміналагічнай камісіі. Апрача гэтага ён 
быў выкладчыкам Беларускага дзяржаўнага ўніверсітэта. Немалыя заслугі 
вучонага, які ў 1928 г. быў абраны акадэмікам, таксама і перад беларускай 
публіцыстыкай і літаратурай. 

Асобе Язэпа Лёсіка прысвечана некалькі публікацый, але ў іх не ўсе факты 
біяграфіі гэтай выбітнай асобы знайшлі сваё адлюстраванне [3; 4; 5; 6; 7; 8; 9]. 

Праца з архіўнымі фондамі Нацыянальнага архіва Рэспублікі Беларусь, дзе 
ёсць дакументы, якія адлюстроўваюць жыццёвы шлях гэтай значнай асобы, а 
таксама выпадковыя знаходкі дакументаў у фондах Нацыянальнага гістарычнага 
архіва Беларусі, дазваляюць дапоўніць біяграфію дзеяча некаторымі цікавымі і 
важнымі фактамі. 

Мы не ставім мэты ў гэтым матэрыяле пераказаць біяграфію Язэпа Лёсіка, 
таму спынімся толькі на тых фактах, якія былі ўстаноўлены. 

Вядома, што на Радзіму з высылкі Язэп Лёсік вярнуўся толькі пасля 
Лютаўскай рэвалюцыі 1917 г. і адразу актыўна ўключыўся ў палітычнае жыццё. З 
красавіка 1917 г. ён становіцца адным з членаў мінскай секцыі Беларускай 
сацыялістычнай грамады, адным з лідараў партыі, уваходзіць у склад Беларускага 
нацыянальнага камітэта, рэдагуе яго газету "Вольная Беларусь" (1917-1918 гг.). 
На з'ездзе беларускіх партый і арганізацый быў абраны ў склад Выканаўчага 
камітэта Цэнтральнай рады беларускіх арганізацый, увайшоў у склад Вялікай 
беларускай рады, быў дэлегатам I Усебеларускага з'езда. Да гэтых звестак можна 

таксама дадаць, што 15 ліпеня 1917 г. ён сярод 26 іншых прадстаўнікоў 
сацыялістычных партый нацыянальных меншасцей быў уключаны шостым у спіс 
на балатаванне ў гласныя Мінскай гарадской думы. І быў абраны гласным. 
Вядома, што гэтыя функцыі ён выконваў да 22 лістапада 1917 г., калі ўжо ішла 
падрыхтоўка да Усебеларускага з'езда. Што цікава, у спісах, дзе пад другім 
нумарам ішоў таксама Аркадзь Смоліч, ён запісваецца як рэдактар газеты 
"Вольная Беларусь", падае адрас пражывання: вуліца Мала-Георгіеўская, дом 12. 
Партыйная прыналежнасць была адзначана як член мінскага аддзела БСГ. Заява з 
просьбай аб звальненні ад абавязкаў гласнага датуецца 22.11.1917 г. Заява 
напісана почыркам іншай асобы, і толькі подпіс і дата зробленыя рукой Я. Лёсіка. 
Яшчэ адна цікавая акалічнасць: і ў дакументах, і ў подпісе Язэп Лёсік падаваў 
сваё імя і імя па бацьку не як Язэп Юр'евіч, а як Іосіф Ягоравіч [10, ЛЛ. 36-36 
адв., 42; 11, Л. 9]. 

Пасля канчатковага ўсталявання ў 1920-ым годзе ўлады бальшавікоў у 
Мінску, Я. Лёсік - у адрозненне ад многіх іншых ключавых фігур Найвышэйшай 
Рады БНР, якія накіраваліся ў эміграцыю, - прыняў рашэнне застацца ў Мінску. 
Без сумнення, на далейшы лёс гэтай асобы значную ролю аказаў таксама 
Усевалад Ігнатоўскі. Менавіта дзякуючы яго падтрымцы Лёсік змог 
працаўладкавацца ў 1920-ым годзе. У лістападзе ён піша заяву на залічэнне яго на 
пасаду ў культурна-асветніцкі аддзел Народнага камісарыята земляробства ССРБ. 
На заяве свой подпіс чырвоным алоўкам - з рашэннем залічыць яго адразу на 
пасаду намесніка начальніка ўпраўляючага аддзелам - паставіў уплывовы тады 
Усевалад Ігнатоўскі, тагачасны наркам земляробства. Язэп Лёсік быў таксама там 
лектарам беларускай мовы [1; 2]. Не малую, відаць, ролю ў далейшым лёсе Язэпа 
Лёсіка, які становіцца таксама членам Тэрміналагічнай камісіі пры Наркамаце 
асветы БССР, адыграў і Ігнатоўскі, які з 1921 г. заняў пасаду наркама асветы 
БССР. 

